
   Çĕршывăм, сăвăçусене пилле, —

Юр витĕрех ешерччĕр çеçпĕлле,

Çут çăлтăрăн хĕмленччĕр таврара

Илемлĕ вут чĕртсе кашни чунра, —

Çĕршывăм, сăвăçусене пилле.



Çĕршывăм, сăвăçусене ĕнен,

Вĕсем — çунатсăр эс ĕненмесен:

Çĕмрен пек çĕкленеймĕç тӳпене,

Сĕрен пек ыталаймĕç тĕнчене, —

Çĕршывăм, сăвăçусене ĕнен.



Çĕршывăм, сăвăçусене упра,

Вĕсем — хĕвел пек, сывлăш пек тупра,

Ни ылтăнла тупаймăн вĕсене,

Ни кĕмĕлле илеймĕн вĕсене, —

Çĕршывăм, сăвăçусене упра!

  